
Devaih Kritah Shiva Stava

దేవైః  కృతః శివస్తవః

కో భవాంస్తవ కిం రూపం నానాశ్చర్యైకభావనః  ।
నగ్నోఽసి దేవదేవేశ బ్రహ్మముణ్డలసద్గలః    ॥ ౧౬॥
త్రిణేత్రశ్చ   గరాదశ్చ నీలకణ్ఠశ్చ  శఙ్కరః ।
మహాహివలయోద్భాసిరత్నమాలాగలద్యుతిః ॥ ౧౭॥
పితృకాననసమ్భూతభస్మధార్యసి సర్వదా ।
జటిలోఽసి మహాదేవ మహావృషభవాహనః ॥ ౧౮॥
మత్స్యకూర్మవరాహాదినరసిహ్యాజినప్రియః  ।
గజకృత్తిధరో నిత్యం చన్ద్రమూర్ధాసి   శాశ్వతః ॥ ౧౯॥
మృగవాలమహాశూలధారకోఽసి మహేశ్వరః ।
వామభాగైకవిలసత్కామినీనోఽసి  విశ్వభుక్ ॥౨౦॥
సదా గిరిప్రియశ్చాసి  హ్యసఙ్గశ్చ  చరిష్యసి ।
గణౌఘగణనాం దేవ గణితుం తే న శక్యతే ॥౨౧॥
కా నిష్ఠా తవ దేవేశ వద త్వం కరుణానిధే ।
సశరీరోఽసి చారిత్ర్యం  తవ జ్ఞాతుం  న శక్యతే ॥౨౨॥
తవ మాయామయైః  పాశైర్మోహితాశ్చైవ   భూసురాః ।
(తవ మాయామయైః  పాశైర్మోహితాశ్చ  వయం సురాః) ।
శరీరిణం త్వాం దృష్ట్వైవ  హ్యస్మాభిస్సముపాస్యసే ॥౨౩॥
పుత్రాభ్యాం  ప్రీతియుక్తోఽసి  ద్విపాననషడాననే ।
షడూర్మిరహితం దేవదేవం త్వాం మన్మహే వయమ్ ॥౨౪॥
వయఞ్చ లోకపాస్సర్వే బ్రహ్మవిష్ణుమహేశ్వరాః   ।
రుద్రాదయశ్చ  దిక్పాలా గ్రహర్క్షమనవస్సురాః   ॥౨౫॥
బ్రహ్మా  సృజతి లోకాంశ్చ విష్ణుః  పాలయతే జగత్ ।
రుద్రస్సంహరతే  చాన్తే చన్ద్రేన్ద్రసురనాయకైః    ॥౨౬॥

(రుద్రస్సంహరతే  చాన్తే ఇన్ద్రోఽయం  సురనాయకః)॥౨౬॥
హన్త్యాజౌ సర్వదైత్యాంశ్చ  మఖభుగ్విష్టపాధిపః  ।
విశ్వే చ ఋభవస్సోమం తేఽపి యజ్ఞే పిబన్త్యపి ॥౨౭॥
సోమం తవాజ్ఞయా  శమ్భో హ్యశ్వినౌ సోమపీథినౌ ।
వసవశ్చ తతశ్శమ్భో సూర్యఃపాతి గభస్తిభిః ॥౨౮॥
నిశానాథస్సదా చన్ద్రస్తారాశ్చాన్యే  గ్రహాదయః  ।
ఇన్ద్రోఽగ్నిస్సూర్యతనయో  నిఋతిర్వరుణోమరుత్ ॥౨౯॥
యక్షేన్ద్రోఽయం  ధనాధీశ ఈశానోఽయం (ఈదృశోఽయం)మహేశ్వరః ।
మనవో ఋషయశ్చైవ  స్వం స్వం కార్యముపాసతే ॥ ౩౦॥
తారాచక్రమిదం  సర్వం లోకాశ్చైవ  చతుర్దశ  ।
ఏతేషామతిరిక్తస్త్వం  కస్త్వం  దేవ వదాధునా ॥ ౩౧॥
చరిత్రాణ్యపి  తే దేవ విశ్వాతీతాని దర్శయ ।
నైవ  విశ్వపరోఽసి త్వం దేవో విశ్వాధికో హ్యసి ॥ ౩౨॥
తవ దేవ కథం రూపం రూపవానివ దృశ్యసే ।
న సజ్జసే  గుణేషు త్వం గుణవానివ దృశ్యసే ॥ ౩౩॥
విశ్వాతిగోఽసి భూతేశ విశ్వవానివ దృశ్యసే ।
నిర్గుణోఽపి  చ దేవేశ సగుణేష్వివ దృశ్యసే ॥ ౩౪॥
దేవ్యానయా విహరసే కైలాసాచలమూర్ధగః   ।
నిష్కిఞ్చనోఽసి చ సదా సర్వ భాగ్యసుధోదయః ॥ ౩౫॥
వత దృక్కోటిసంలగ్నా భవన్త్యేవేశ్వరా హి తే ।
ససురాసురగన్ధర్వమానవాః  పశవోఽపి హి ॥ ౩౬॥
యత్న యత్రోత్కృష్టతమాస్తవకారుణ్యతోఽఖిలాః   ।
రమసే ప్రమథాధీశైస్స్కన్దహేరమ్బసంయుతః    ॥ ౩౭॥
తవాపారచరిత్రాణాం  జ్ఞేయతాద్య  మహేశ్వర ।
వేదైరీడ్యోఽసి  భగవన్నైవ  కిఞ్చిత్కరోఽపి చ ॥ ౩౮॥
తవలిఙ్గం  సురైస్సర్వైరసురైర్మునిపుఙ్గవైః      ।
పూజ్యసే బిల్వపత్రైశ్చ  తేషాం త్వం మోచకో హ్యసి ॥ ౩౯॥

భవజాలమయైః  పాశైః  కిన్తే  రూపం మహేశ్వర ।
భస్మప్రియోఽసి  భగవన్యస్మనిష్ఠే తు తే కృపా ॥ ౪౦॥
రుద్రాక్షధారిణో  యే తు తేఽపి త్వద్భక్తసత్తమాః  ।
పఞ్చాక్షరపరాణాఞ్చ త్వం సదా మోక్షదో హ్యసి ॥ ౪౧॥
రుద్రాధ్యాయార్థకథనతజ్జపాసక్తచేతసామ్    ।
తేషాం త్వం పాపజాలాని వినాశయసి శఙ్కర ॥ ౪౨॥
భక్తిప్రియోఽసి  భగవన్మోహితాస్తవ మాయయా ।
సంశయావిష్టహృదయాస్త్వాం  పృచ్ఛామో మహేశ్వర ॥ ౪౩॥
తవైవరూపం  దేవేశ కృపయా వద తచ్ఛివ ।
అస్మాభిరివ లోకేషు రూపవానివ దృశ్యసే ॥ ౪౪॥
స్త్ర్యన్నపానాదిభోగైశ్చ   విహరస్య జరామరః ।
అరిమిత్రేష్వపి  సదా తుల్యో హ్యసి మహేశ్వర ॥ ౪౫॥
స్మరత్రిపురదైత్యేన్ద్రయమాన్ధకగజాదిహృత్     ।
ఉత్తమోఽసి కథం దేవ హ్యస్మాభిరపి తే సదా ॥ ౪౬॥
॥ ఇతి శివరహస్యాన్తర్గతే  మాహేశ్వరాఖ్యే దేవైః  కృతం శివస్తవః ॥
-॥ శ్రీశివరహస్యమ్  ।మాహేశ్వరాఖ్యః ప్రథమాంశః  । అధ్యాయః ౪౯ - దేవవాక్యమ్ ।
౧౬-౪౬॥
- .. shrIshivarahasyam . mAheshvarAkhyaH prathamAMshaH . adhyAyaH 49 -

devavAkyam . 16-46..

Notes:

Devā-s దేవాః eulogize and beseech Śiva శివ to reveal to them His Ture Nature.

